
Ersinngitsumik innarluutillit atugaat pitsanngorsarniarlugit innersuussutaasut qanoq 

piviusunngortinneqarsinnaaneri pillugu Inatsisartunut apeqquteqaat aallaavigalugu oqallisissiassatut 

siunnersuut. 

(Inatsisartunut ilaasortaq Bentiaraq Ottosen, Atassut) 

 

Qujanaq Inatsisartunut ilaasortaq Bentiaraq Ottosen oqallisissiap pingaarutillip saqqummiunneranut. 

 

Ersinngitsumik innarluutit tassaapput ersinngitsut. Taamaattumik arajutsineqakkajupput, 

paatsoorneqarlutik imaluunniit aatsaat paasineqartarlutik, ajornartorsiutit annertusineranni. Tassani 

pineqarput inuit ADHD, autisme, PTSD innarluuteqartut, naqinnernik ilisarinnissinnaanngitsut, tusilartut, 

tarnikkut unamminartitaqartut aammalu allarpassuarnik innarluuteqartut, qallikkut 

takuneqarsinnaanngitsut. 

 

Demokraatinut pingaartuuvoq, inunnut ataqqinnittumik paasinnittumillu pissuseqarnissaq. Innarluut 

minnerusumik piviusunngorsinnaanngilaq, allanit takuneqarsinnaannginnini piinnarlugu. Akerlianilli 

innarluutit ersinngitsut ilungersunarnerusarput, avatangiisit tamatigut paasisinnaaneq ajormatigit, inuup 

suna sorsuutigineraa. 

 

Taamaattumik aamma pingaaruteqarpoq, innersuussutaasut pappiliamiiginnannginnissaat. 

Iliuuseqarnermik kinguneqartinneqassapput. Ilisimasanik pitsaanerusunik, paasissutissanik pitsaanerusunik 

aamma peqqinnissaqarfiup, kommunit, ilinniarfeqarfiit sulisitsisullu akornanni pitsaanerusumik 

ataqatigiissaarinissaq pisariaqartipparput. 

 

Aamma pingaaruteqarluinnarpoq, ikiorsiineq unitsinneqassanngitsoq, inuk 25-nik ukioqalerpat. Inersimasut 

ersinngitsumik innarluutillit aamma tapersersorneqarnissamik, paasineqarnissamut pisariaqartitsipput 

aammalu inuiaqatigiinni akuutinneqarnissamut periarfissinneqarnissamut. 

 

Demokraatit maluginiarpaat, Naalakkersuisut ersarinnerunissaq, paasineqarnerunissaq aammalu 

kommuninit, peqatigiiffinnit, Tilioq-mit allanillu sullissisunit suleqatigiinnerup pitsaanerunissaa 

suliniutigigaat. Tamanna aqqutaavoq eqqortoq. 

 

Anguniagaq unaassaaq inuiaqatigiit, inuit amerlanerit imminnut napatissinnaasut, ataatsimuussusermi 

peqataasinnaasut aammalu ataqqinartumik inuunissaq eqqortunik tapersersorneqarnissamik 

periarfissaqarluni. 

 

Taamaattumik Demokraatit pitsaasumik kinguneqarluartumillu oqallinnissaq qilanaaraat, qanoq ililluta 

inunnut ersinngitsumik innarluutilinnut paasinninnerunermik periarfissarissaarnerusumillu 

pilersitsisinnaanersugut. 

 

 


